
Osnaživanje učešća 
mladih u BiH

Misija pridaje veliki značaj radu na 
pitanjima mladih i radu sa mladima, 
smatrajući mlade žene i muškarce 
svojim ključnim partnerima u procesu 
stvaranja pozitivnih promjena i jačanju 
društvene kohezije i održivog razvoja.
Misija u potpunosti cijeni 
jedinstveni način na koji 
mladi promovišu pozitivne 
poglede na budućnost kroz 
unapređenje međusobnog 
razumijevanja, pomirenja 
i regionalne saradnje, 
kao i njihovu želju da se 
zaštite norme na kojima se 
temelji demokratska vlast. 
Uprkos tome, nizak nivo 
uključivanja mladih u politički 
i javni život i sve veći osjećaj 
marginalizovanosti još uvijek 
predstavljaju veliki izazov. 

Jačanjem demokratske 
političke kulture mladih i njihove 
sposobnosti za konstruktivan 
dijalog, Misija nastoji povećati 
održivost njihovog angažmana 
u civilnom društvu i učešća u 
političkom diskursu. 

Od 2019. godine, uključivanje 
perspektiva mladih je osigurano 
putem formalne integracije 
referata za pitanja mladih u 
strukture Misije. Jedinica za 
rodnu ravnopravnost i pitanja 
mladih, mreža kontakt osoba 

za mlade i promoviranje pitanja 
mladih na SharePoint platformi 
Misije su tu da se postaraju da 
uključivanje perspektiva mladih 
bude u središtu svih aspekata 
rada Misije. 

Savjetodavna grupa mladih 
(YAG)

U skladu sa OSCE-ovim 
prioritetima, koji se odnose 
na pitanja mladih i imaju za 
cilj da osnaže glas mladih 
muškaraca i žena u na nivou 
cijele organizacije, Misiji je 
od velike koristi doprinos koji 
daju članovi Savjetodavne 
grupe mladih (YAG). YAG 
čine volonterke i volonteri 
ne stariji od 30 godina, koji 
dolaze iz različitih etničkih, 
religijskih, akademskih i 
društveno-ekonomskih 
okruženja, neki iz urbanih, 
a neki iz ruralnih zajednica. 

Ovaj mehanizam omogućava 
da Misija dobije uvid u to 
šta mlade zabrinjava i kakvi 
su im prioriteti, a i da mladi 
doprinesu radu Misije svojom 
kreativnošću i energijom. 
Ovo je posebno korisno u 
nastojanjima da se ojačaju 
demokratsko upravljanje 
i rodna ravnopravnost ili 
suzbiju govor mržnje, incidenti 
motivisani predrasudama, 
rodno zasnovano nasilje, nasilni 
ekstremizam, korupcija te 
segregacija i diskriminacija u 
obrazovanju.

Imajući u vidu njihovu 
umreženost, te prirodu takvog 
pristupa i rada, Misija i dalje 
razvija i proaktivno angažuje 
YAG, kako bi osigurala da 
potrebe i prioriteti mladih ljudi 
u BiH imaju centralno mjesto 
kako u procesu planiranja tako 
i u samom radu Misije.



Zakonodavstvo vezano za 
mlade

Nažalost, Bosna i Hercegovina 
još uvijek nema okvirni zakon 
o mladima. Na entitetskom
nivou, Republika Srpska (RS) je
usvojila Zakon o omladinskom
organizovanju, Zakon o
studentskom organizovanju
i Zakon o volontiranju.
Početkom 2023. godine ovaj
entitet je usvojio novu strategiju
za mlade. Vlasti Federacije
Bosne i Hercegovine (FBiH) su
usvojile Zakon o mladima FBiH,
ali tek treba da usvoje strategiju
za mlade. Brčko distrikt
BiH (BD) je usvojio Zakon
o mladima Brčko distrikta
BiH i strategiju za mlade. Na
kantonalnom nivou, samo
Kanton Sarajevo i Tuzlanski
kanton imaju sveobuhvatne
strategije za mlade.

Vijeća/savjeti mladih – 
Omladinske NVO

Vijeća/savjeti mladih, koja čine 
većinom članovi nevladinih 
organizacija (NVO), su krovne 
organizacije na općinskom 
nivou koje mogu djelovati 
kao direktni partneri lokalnim 
vlastima. Vijeća/savjeti mladih 
i/ili druge omladinske NVO 
su često uključeni u izradu i 
provedbu lokalnih politika za 
mlade i, općenito, zastupaju 
interese mladih. Iako su 
važna komponenta pravnih 
okvira oba entiteta, vijeća/
savjeti mladih ne postoje niti 
djeluju u svim općinama u 
BiH. Prepoznavajući njihov 
potencijal, Misija radi na 
uspostavljanju i osnaživanju 
vijeća/savjeta mladih širom 
države. 

Mladi i sigurnost 

Uzimajući u obzir značaj 
mladih kao ključnih partnera u 
jačanju zajednice otporne na 
radikalizaciju i u sprečavanju 
nasilnog ekstremizma, Misija 
angažira mlade muškarce 
i žene u radu usmjerenom 
ka prevenciji i suzbijanju 
nasilnog ekstremizma i 
radikalizacije koji vode ka 
terorizmu. S ciljem povećanja 
svrsishodnog uključivanja 
mladih u kreiranje agende 
i razvoj politika djelovanja 
vezanih za dobro upravljanje i 
reformu sigurnosnog sektora, 
uključujući Sigurnosnu politiku 
BiH, Misija svake godine 
organizuje ljetne škole „Mladi i 
sigurnost“. Njihova je svrha da 
povećaju nivo svijesti i znanja 
budućih stručnjaka u ovoj 
ključnoj oblasti. Ljetne škole 
također djeluju na unapređenje 
međuentitetske saradnje, kao 
i saradnje između budućih 
stručnjaka i tradicionalnih 
aktera sektora sigurnosti. 
Pored toga, ova aktivnost 
pomaže promociji daljeg 
razvoja demokratskih institucija 
u BiH.

